
MAHMUDXO‘JA 
BEHBUDIY MEROSI, JADID 
MAKTABLARINING G‘OYAVIY 
ASOSLARI VA TA’LIMDAGI 
MODERNIZATSIYA 
YO‘NALISHLARI
Mirzoyeva Nigora Shavkatjonovna
Samarqand davlat pedagogika instituti

Abdisamatov Ozodbek
Samarqand davlat pedagogika instituti

Annotatsiya: Mazkur maqolada Mahmudxo‘ja Behbudiyning jadidchilik harakatidagi o‘rni va uning ta’lim sohasidagi 
modernizatsion yondashuvlari tahlil qilinadi. Behbudiyning ma’rifatparvarlik faoliyati, xususan, yangi usul maktablari­
ning tashkil etilishi va ularning pedagogik konsepsiyasi mazmuni asosida jadid maktablarining g‘oyaviy asoslari yoriti­
ladi. Maqolada Behbudiy tomonidan tashkil etilgan yangi usul maktablarining mazmuni, ularni an’anaviy maktablardan 
farqlovchi jihatlar, xususan, ta’limda diniy va dunyoviy bilimlarning uyg‘unligi, milliy o‘zlik va zamonaviy tamoyillarga 
tayangan holda ilgari surilgan islohotlar, jumladan, darsliklar yaratish, pedagog kadrlar tayyorlash, tillarni o‘rgatish tizimi 
va bosma nashrlar orqali ilm tarqatish ishlari ko‘rib chiqiladi.

Kalit so‘zlar: ma’rifatparvarlik, modernizatsiya, jadidchilik, yangi usul maktablari, jadid maktablari, darsliklar, maqolalar, 
“Padarkush” dramasi, gazeta-jurnallar, ma’rifiy harakatlar, din, millat, ma’naviy barkamollik.
Abstract: This article analyzes Mahmudkhodja Behbudi’s role in the Jadid movement and his modernizing approaches 
in the field of education. The study highlights his enlightenment activities, particularly the establishment of new-method 
schools, whose pedagogical concepts reveal the ideological foundations of Jadid schools. The article examines the 
content of these schools founded by Behbudi, their distinctive features compared to traditional institutions, especially the 
integration of religious and secular knowledge, national identity, and modern principles. It also discusses the reforms he 
promoted, including the creation of textbooks, teacher training, language education systems, and the dissemination of 
knowledge through print publications.

Key words: enlightenment, modernization, Jadidism, new-method schools, Jadid schools, textbooks, articles, “Padarkush” 
drama, newspapers and journals, educational movement, religion, nation, spiritual maturity.
Аннотация: В данной статье анализируется роль Махмудходжи Бехбуди в движении джадидов и его модерни­
зационные подходы в сфере образования. Рассматривается его просветительская деятельность, в частности 
создание новых методических школ, педагогическая концепция которых раскрывает идейные основы джадидских 
школ. В статье изучается содержание новых школ, созданных Бехбуди, их отличия от традиционных учебных 
заведений, особенно гармония религиозных и светских знаний, национальной самобытности и современных 
принципов. Также анализируются реформы, предложенные автором: создание учебников, подготовка педагоги­
ческих кадров, система обучения языкам и распространение знаний через печатные издания.

Ключевые слова: просветительство, модернизация, джадидизм, новые методические школы, джадидские 
школы, учебники, статьи, драма “Падаркуш”, газеты и журналы, просветительское движение, религия, нация, 
духовное совершенство.

KIRISH
XIX asr oxiri va XX asr boshlarida Turkiston o‘lkasida yuzaga kelgan ijtimoiy-siyosiy o‘zgarishlar, mustam­

lakachilikka qarshi kurashlar va milliy o‘zlikni anglash harakati yangi madaniy-ma’rifiy oqim – jadidchilik haraka­
tining shakllanishiga sabab bo‘ldi. Bu harakatning eng yirik namoyandalaridan biri Mahmudxo‘ja Behbudiy 
(1875–1919) bo‘lib, u o‘z faoliyati orqali zamonaviy ta’lim tizimini rivojlantirish, milliy uyg‘onish g‘oyalarini 
targ‘ib qilish va jamiyatni isloh qilishni maqsad qilgan edi. Mahmudxo‘ja Behbudiy o‘zining ijtimoiy, madaniy 
va pedagogik faoliyati orqali xalq ongida yangicha fikrlashni shakllantirishga harakat qildi. Behbudiyning ilmiy-

ma’rifiy merosi O‘zbekistonda ta’lim tizimini modernizatsiya qilish yo‘lida muhim manba hisoblanadi. Behbudiy 
tomonidan tashkil etilgan jadid maktablari an’anaviy maktablar bilan solishtirganda, zamonaviy fanlar, dunyoviy 
bilimlar va yangi o‘qitish metodikalarini o‘z ichiga olganligi bilan ajralib turadi.

MAVZUGA OID ADABIYOTLAR SHARHI
Mahmudxo‘ja Behbudiy va uning ma’rifiy faoliyati haqidagi ilmiy adabiyotlarda jadidchilik harakati Turkiston 

o‘lkasida milliy uyg‘onish davrining asosiy harakatlaridan biri sifatida talqin qilinadi. Xususan, M. Behbudiy ijodi 
va pedagogik qarashlari o‘zbek ma’naviy-ma’rifiy taraqqiyotida muhim bosqich sifatida baholanadi.

Sharqshunos olimlar (A. Fitrat, A. Avloniy, S. Ayni va boshqalar) o‘z asarlarida jadid maktablarining an’anaviy 
maktablardan farqli jihatlarini, jumladan, dunyoviy fanlarning o‘qitilishi, darslik va qo‘llanmalar yaratilishi, 
yangi metodik usullarning joriy etilishini ta’kidlab o‘tganlar. Keyingi tadqiqotlarda (H. Boltaboyev, B. Qosimov, 
A. Saidov) Behbudiyning ma’rifatparvarlik faoliyati keng yoritilib, uning “Padarkush” dramasi, “Oyna” gazetasi 
va boshqa nashrlari orqali jamiyatda milliy ongni uyg‘otishga qaratilgan ishlari tahlil qilingan.

Adabiyotlarda qayd etilishicha, Behbudiy tomonidan tashkil etilgan yangi usul maktablari ta’lim mazmunida 
diniy va dunyoviy bilimlarning uyg‘unligini ta’minlashga xizmat qilgan. Masalan, “Risolai jug‘rofiyai umroniy”, 
“Kitobat-ul-atfol”, “Amaliyoti islom” kabi darsliklarda o‘quvchilarda tanqidiy fikrlash, tafakkur va ijtimoiy faollikni 
shakllantirishga alohida e’tibor berilgan.

TADQIQOT METODOLOGIYASI
Mahmudxo‘ja Behbudiyning g‘oyalari asosini ikki maqsad tashkil etgan: birinchisi – xalqni “g‘aflat uyqusidan” 

uyg‘otish, ikkinchisi – maktabni isloh qilish edi. Behbudiy maktabni isloh qilinishini millatning isloh etilishiga 
qiyoslab, uni umummilliy g‘oya deb atadi. Mahmudxo‘ja Behbudiy axloq va tarbiyaning asosi – maktab, barcha 
ilmlarning boshi – maktab, saodat va fozil insonning ma’naviy chashmasi – maktab, degan aqidaga qat’iy amal 
qilgan. Behbudiy jadidchilik g‘oyalari ta’sirida o‘z davrining ijtimoiy-ma’naviy muammolarini chuqur anglab, 
zamonaviy ta’limning jamiyat taraqqiyotidagi o‘rni va rolini tushungan. U eski usuldagi maktablarda faqatgina 
diniy fanlarning ustunligi, zamonaviy ilm-fan, geografiya, matematika kabi dunyoviy fanlarning o‘rgatilmasligini 
tanqid qilgan.

TAHLIL VA NATIJALAR
Mahmudxo‘ja Behbudiy XX asr boshlarida Turkiston hududida keng tarqalgan qadimiy maktab tizimining 

zaif jihatlarini chuqur tahlil qilib, bu tizimni isloh qilish zarurligini ilgari surdi. Shu sababdan u yangi usuldagi 
ta’lim dargohlari – jadid maktablarini tashkil qilishga bel bog‘ladi. 1903-yilda Behbudiyning tashabbusi va 
shogirdlari Siddiqiy Ajziy hamda Abduqodir Shakuriyning ko‘magida Samarqandning Rajabamin qishlog‘ida, 
Hoji Muin Xo‘ja Nisbatdor mahallasida ilk jadid maktablari ochildi. Behbudiy bu maktablarda faqat diniy emas, 
balki dunyoviy fanlarni ham o‘qitishni yo‘lga qo‘ydi.

U maktablar uchun maxsus darslik va o‘quv qo‘llanmalarini yaratdi. U tomonidan yozilgan ‘‘Risolayi 
asbobi savod (“Savod chiqarish kitobi”, 1904), “Risolayi jug‘rofiyayi umroniy” (“Aholi geografiyasiga kirish”, 
1905), “Muntaxabi jug‘rofiyai umumiy” (“Qisqacha umumiy geografiya”, 1906), “Kitobat-ul-atfol” (“Bolalar uchun 
kitob”, 1908), “Amaliyoti islom” (1908), “Tarixi islom” (1909) va ‘‘Risolai jug‘rofiyoyi Rusiy” (1905) kabi darslik va 
qo‘llanmalarni yozdi.

Uning 1901-yildan boshlab “Turkiston viloyatining gazeti”, “Taraqqiy”, “Xurshid”, “Shuhrat”, “Tujjor”, 
“Osiyo”, “Hurriyat”, “Turon”, “Sadoi Turkiston”, “Ulug‘ Turkiston”, “Najot”, “Mehnatkashlar tovushi”, “Tirik so‘z”, 
“Tarjumon”, “Sho‘ro”, “Vaqt”, “Toza hayot”, “Samarqand”, “Oyna” kabi gazeta va jurnallarda chop etilgan maqo­
lalari taraqqiyparvar kishilar va ayniqsa yoshlarning diqqat-e’tiborini qozongan. Behbudiy adabiyot orqali jami­
yatga ta’sir ko‘rsatishni yaxshi tushundi.

U 1911-yilda “Padarkush” dramasini yozdi. Ushbu asar jamiyatda yuzaga kelgan muammolarni ochiq va 
tanqidiy yondashuvda tasvirladi. “Padarkush” Turkiston adabiyoti tarixida birinchi dramaturgiya asari sifatida 
katta ahamiyatga ega bo‘ldi. Unda yoshlarning ilm-ma’rifatga beparvo munosabatining oqibatlari yoritilgan. 
“Padarkush” dramasi Toshkentda 1914-yil 27-fevralda sahnaga qo‘yildi. Avloniyning “Turon” truppasi Kolizeyda 
(hozirgi Savdo birjasi binosi) o‘z faoliyatini mana shu “Padarkush” bilan boshlagan edi. Spektakl oldidan Munav­
varqori teatrning jamiyat hayotidagi roli va o‘rni haqida nutq so‘zladi. Boy ro‘lini Abdulla Avloniy o‘zi ijro etdi. 
Mahalliy matbuot bu kunni “tarixiy kun” deb yozdi.

1908-yilda Mahmudxo‘ja Behbudiy “Qiroatxonayi Behbudiya” nomli kutubxonani tashkil etdi. Bu muas­
sasa keyinchalik “Behbudiya” nomi bilan mashhur bo‘ldi. Kutubxona ikki smenada faoliyat yuritgan: ertalabki 
navbat 9:00 dan 17:00 gacha, kechki navbat esa 18:00 dan 24:00 gacha davom etgan. Bu tartib kitobxonlarga 
keng imkoniyat yaratish bilan birga, o‘sha davr uchun ilg‘or madaniy-ma’rifiy yondashuv edi. Alloma ‘‘Samar­

qand kutubxona islomiyasi’’ nomli maqolasida ushbu kutubxonada 600 dan ortiq kitob va risola mavjudligini, 
shuningdek, gazeta va jurnallar soni bundan ham ko‘pligini ta’kidlaydi.

Mazkur kutubxona nafaqat o‘quvchilarga ma’naviy oziqa bergan, balki jadidlar tomonidan ilgari surilgan 
yangi fikr va qarashlarni yoyishda ham muhim vosita bo‘lgan. 1914-yilda Behbudiy Kavkaz, Qrim, Turkiya, 
Yunoniston, Bulg‘oriston, Avstriya va Olmoniyaning bir qancha shaharlariga safar qilib, u yerdagi kutubxonalar, 
maktablar va madaniy muassasalar faoliyati bilan yaqindan tanishdi. Ushbu safar davomida u o‘z kutubxonasi 
fondini boyitish maqsadida ko‘plab kitob va risolalarni olib keldi.

Behbudiy tashkil etgan maktablarda talabalarga tabiiy fanlar, tarix, geografiya kabi zamonaviy fanlar 
ilg‘or usullar asosida o‘rgatildi. Bu esa o‘sha davr Turkistonidagi an’anaviy maktablardan tubdan farq qilardi. 
Mahmudxo‘ja Behbudiy o‘z faoliyatini faqatgina yangi usul maktablari ochish, darsliklar yozish yoki kutubxonalar 
tashkil etish bilan cheklab qo‘ymagan. XX asr boshlarida dunyo va mintaqada yuz berayotgan ijtimoiy-siyosiy 
o‘zgarishlarni chuqur tahlil etgan holda, matbuot vositalari orqali xalqni ma’rifatga yetaklashni maqsad qilgan.

1913-yilning aprel oyidan boshlab Behbudiy “Samarqand” nomli gazeta nashrini yo‘lga qo‘ydi. Mazkur 
gazeta haftasiga ikki marta o‘zbek va tojik tillarida nashr etilib, dastlab ikki, so‘ngra to‘rt sahifada chop etilgan. 
Afsuski, bu gazeta 1913-yil 17-sentabrda chiqqan 45-sonidan keyin mustamlaka hukumatining senzura siyo­
sati hamda moddiy mablag‘ yetishmovchiligi sababli o‘z faoliyatini to‘xtatgan. Shu yilning avgust oyidan esa 
Behbudiy “Oyina” jurnalini nashr qila boshlaydi.

Bu haftalik jurnal o‘z davrida keng auditoriyani qamrab oldi. Uning obunachilari nafaqat Turkiston, balki 
Kavkaz, Tatariston, Eron, Afg‘oniston, Hindiston va Turkiya hududlarida ham mavjud edi. 1915-yilgacha faoliyat 
yuritgan “Oyina” jurnali sahifalarida xalqning siyosiy, huquqiy, madaniy hamda tarixiy ongini yuksaltirishga 
xizmat qiluvchi maqolalar va munozaralar e’lon qilingan. Behbudiy o‘z maqolalari orqali ta’limning jamiyat 
taraqqiyotidagi o‘rnini yoritishga harakat qilgan.

U ayniqsa, yangi usulda ta’lim berish zaruratini ilgari surib, keng jamoatchilikni bu borada ongli yondashuvga 
chaqirgan. Til masalasi ham muallif diqqat markazida bo‘lgan muhim yo‘nalishlardan biri edi. Behbudiyning 
fikricha, milliy taraqqiyotga erishish uchun yosh avlod bir necha xorijiy tillarni egallashi shart bo‘lgan. Shu nuqtai 
nazardan, u xorijiy tillarni soddalashtirilgan, qiziqarli va zamonaviy metodlar orqali o‘qitish taklifi bilan chiqqan.

Tarixiy manbalar va jadid matbuoti tahlillari ko‘rsatadiki, Behbudiy o‘zining ommaviy axborot vositalari orqali 
ilgari surgan g‘oyalari bilan nafaqat o‘z davrining ma’rifatparvari, balki yurtning ijtimoiy-siyosiy tafakkuriga ta’sir 
ko‘rsatgan ilg‘or mutafakkir sifatida tarixda munosib o‘rin egallaydi. Bundan tashqari, Mahmudxo‘ja Behbudi­
yning yana bir maqsadi muallimlar tayyorlash va ular yordamida jadid maktablarini kengaytirish edi.

XULOSA VA TAKLIFLAR 
Mahmudxo‘ja Behbudiy Turkiston tarixida chuqur iz qoldirgan ma’rifatparvar, jadidchilik harakatining yetuk 

namoyandasi sifatida zamonaviy o‘zbek ta’limi, matbuoti va ijtimoiy tafakkurining shakllanishida muhim rol 
o‘ynadi. Uning ilgari surgan g‘oyalari – ta’limni isloh qilish, milliy ongni uyg‘otish, adolatli jamiyat qurish va xalqni 
dunyoqarash jihatidan yuksaltirish – bugungi kunda ham o‘z ahamiyatini yo‘qotmagan. Behbudiy merosi – bu 
nafaqat tarixiy qadriyat, balki zamonaviy taraqqiyot yo‘lida ilhom va saboq manbai bo‘lib qolmoqda.

Foydalanilgan adabiyotlar ro‘yxati:

kiston, 2016.
2.	 Avloniy, A. Turkiy Guliston yoxud axloq. – www.ziyonet.com
3.	 Behbudiy, M. Tanlangan asarlar. – B. Qosimov (tahriri). – Toshkent: Ma’naviyat, 2006.
4.	 Abdurashidxonov, Munavvarqori. Tanlangan asarlar. – Toshkent: Ma’naviyat, 2003.
5.	 Behbudiy, M. Padarkush. – Jadidchilik g‘oyalari aks etgan ilk o‘zbek dramatik asari.
6.	 Turkiston viloyati gazetasi (1870–1917). – Behbudiy va boshqa jadidlarning maqolalari nashr qilingan gazeta.
7.	 Behbudiy, M. “Samarqand” gazetasi maqolalari (1903–1913). – Ta’lim, siyosat va ijtimoiy islohotlarga oid maqolalar.
8.	 Shamsutdinov, R., Mo‘minov, X. O‘zbekiston tarixi. – Andijon, 2011. – B. 309.
9.	 “Jadidlar.uz” sayti.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

